
Бүлэг II. СОЦИОЛОГИЙН АРХИТЕКТОНИК БА ТҮҮНИЙ ҮНДСЭН САЛБАРУУД1

§1. Онолын болон практик социологи

Өмнөх бүлэгт би социологийн судлах зүйл болон хил хязгаарыг товчхон авч үзсэн. Одоо түүний архитектоникийг авч үзье. Ямар ч шинжлэх ухааны архитектоникийн асуудал нь зарчмын асуудал биш харин шинжлэх ухааны тав тух, практик ач холбогдлын тухай байдаг. Шинжлэх ухаан болгоны баримт материалыг янз бүрээр хуваарилж болно. Энэхүү хуваарилалт нь шинжлэх ухааны ач холбогдолтой хийгээд тухайн шинжлэх ухаанд асуудлыг задлан шинжилж баримтыг танин мэдэхэд туслах явдал хамгийн чухал юм.
Миний бодлоор, хэрэв физик-химийн, биологийн хэмээх бусад хөгжингүй шинжлэх ухаанд шинжлэх ухаанаа үндсэн хэсгүүдэд хувааж тодорхой хэв загварыг тогтоож амжсан гэж үзэж болох социологид ийм загвар одоохондоо байхгүй байна. Үүнд сэтгэгч бүр өөрийн системтэй, курс бүр өөрийн дэгтэй байдаг.Социологийн томоохон салбаруудад хуваарилагдаж байгаа материалуудад адил төсөөтэй тал байхгүйгээр барахгүй эдгээр үндсэн салбаруудад хуваагдаж буй хэв загвар нь ч тогтоогдоогүй. О.Контын үеэс социологийг нийгмийн статик болон нийгмийн динамик хэмээн хоёр үндсэн салбарт хувааж ирсэн энэхүү ангилал ямар нэгэн байдлаар бараг бүх социологичдын бүтээлд тааралдана. Гэхдээ энэхүү төсөөтай тал нь маш ерөнхий бөгөөд дотоод гэхээсээ илүү гадаад байдлаараа төсөөтэй юм. Нийгмийн статик болон динамик хэмээх ойлголтыг социологичид нэгэн утгатайгаар тайлбарладаггүй.
Тиймээс социологич болгон өөрийн замаар явж шинжлэх ухааны өөрийн арга зүйг баримтлах болдог.
Энэхүү бүтээлд зохиогчийн үзэл бодлынхоо үүднээс социологийг дараах байдлаар ангилах нь тохиромжтой гэж үзлээ. Үүнд:
1. Онолын социологи нь хүмүүсийн хоорондын харилцан үйлдлийг түүний мөн чанарын үүднээс судалдаг.
2. Практик социологи нь тэдгээрийг үүргийн үүднээс судалдаг. Энэхүү ангилал нь өнөөгийн Америкт социологийг цэвэр болон хавсарга хэмээн хувааж буй байдалтай ерөнхийдөө таарч байна. Энэ нь явцуу утгаараа цэвэр онолын шинжлэх ухааныг, урлагийг санагдуулам практик ухаанаас ялгах шаардлагын улмаас урган гарсан. Аль алиных нь логик бүтэц үлэмж ялгаатай.

Онолын социологи ба түүний салбарууд

I. Онолын социологи нь цаашлаад дараах гурван үндсэн салбарт хуваагдана.
1. Социал аналитик, 2. Социал механик, 3. Социал генетик.
Энэхүү ангилалын үндэслэл болон шинж чанарыг товчхон тайлбарлая.
1. Социал аналитикийн судлах зүйл бол нийгмийн үзэгдэл болон түүний үндсэн хэлбэрүүдийн бүтцийг судлах явдал юм. Энэ салбар нь хоёр үндсэн дэд салбарт хуваагддаг. Үүнд:
1). нийгмийн энгийн үзэгдлийн бүтцийг судалдаг социал аналитик, ялангуяа энэ нь а) энэхүү үзэгдлийн тодорхойлолт, б) түүний дотоод бүрдэл хэсгүүд, с) түүний үндсэн хэлбэрүүдийн системчлэлийг судалдаг.
2). Нийгмийн энгийн үзэгдлүүдийн нэгдэл хослолоор үүссэн нийгмийн нарийн төвөгтэй

үзэгдлүүдийн цогц нэгдлийг судалдаг социал аналитик бөгөөд энэ нь а) энэхүү нэгдлийн тодорхойлолт, б) түүнийг нийгмийн энгийн үзэгдлүүдэд задлан шинжлэх, с) нийгмийн үзэгдлийн нарийн төвөгтэй нэгдлүүдийн үндсэн төрлүүдийг ангилан судалдаг.
Ургамал эсвэл амьтны бүтцийг энгийн эсийн бүтцээс эхлэн улмаар олон эст амьд бие махбодийн эд эс, эрхтнийг судалдаг шиг социал аналитик нь нийгмийн энгийн хэлбэрүүдээс эхлэн нийгмийн нарийн цогц үзэгдлүүдийг судалдаг.
Ийнхүү социал аналитик нь нийгмийн үзэгдлийг нэгдүгээрт, цаг хугацааны хувьд бус харин орон зайн хувьд нь тогтонги байдлаар, хоёрдугаарт үүргийн талаас нь бус бүтцийн талаас нь судалдаг сургаал юм.
2. Социал механик эсвэл (социал физиологи) нь хүмүүсийн хоорондын харилцан үйлдлийн бүтцийг бус харин үйл явцыг буюу өөрөөр хэлбэл хүмүүсийн зан үйлдэл хийгээд түүний өдөөн тодорхойлогч хүчин зүйлсийг судлах зүйлээ болгодог байна.
Нийгмийн үзэгдлийг судлах социал механикийн зорилтууд нь амьд бие махбодийг биологийн физиологи хэрхэн авч үздэгтэй нэгэн адил юм. Физиологи нь анатоми, морфологи болон системчлэл зэрэг биологийн салбар ухаанууддаа ханддагтай нэгэн адил социал аналитикт хандах хандлага мөн ижил аж. Үүний нэгэн адил биологид “физиологичдын үндсэн зорилт бол амьдралын өөрчлөлт хувирлыг тогтоож, боломжийн хэмжээнд маш тодорхой физик химийн шалтгааныг илрүүлэхэд оршдог” бөгөөд социал механикийн үндсэн зорилт бол нийгмийн харилцан үйлдлийн үйл явцыг эсвэл адил орчинд амьдарч буй хүмүүсийн зан үйлдлийг судлах, энэхүү зан үйлдлийг гаргаж байгаа хүчин зүйлсийг судлах, хүний зан үйлдэл хийгээд хүчин зүйлсийн хоорондын шалтгаант холбоог илрүүлэхэд оршино. Физиологид тусгаар салангид судалсан үйл явц нь хожим бүхий л амьдралын гинжин хэлхээний нэгэн хэсэг болох ёстой бөгөөд нэгдэл холбоонд нь авч үзсэнээр амьдралыг бүхлээр нь танин мэдэх боломжтой болох юм. Энд мөн салангид судалсан нийгмийн үйл явцыг хамтатган нэгдэл холбоонд нь авч үзсэнээр нийгмийн үзэгдлийг бүхлээр нь танин мэдэх боломжийг олгодог1.
Социал механик нь социал аналитикийн баримтуудыг ашиглан хүний үйлдлийн хүчин зүйлээр нөхцөлдсөн нийгмийн үйлдэл, үйл явцыг судалдаг. Түүний нэн тэргүүний зорилт бол хүний үйлдлийн “өдөөгчийг” ангилан төрөлжүүлэхэд оршино. Хоёр дахь зорилт нь хүний үйлдэлд нөлөөлөлдөг “өдөөгч” (хүчин зүйл) болгоны нөлөөг судлахын зэрэгцээ хүний үйлдлээр дамжуулан нийгмийн үзэгдэлд нөлөөлж буй нөлөөг судалдаг. Эхлээд “өдөөгч” болгоны шинж чанар болон үүргийг тус тусад нь судалдаг. Тухайлбал химийн шинжлэх ухаан хүчилтөрөгч, устөрөгч зэрэг элементийг тусад нь судалдаг. Дараа нь энэхүү өдөөгчийн үүрэг шинж чанарыг бусад өдөөгчүүдийн нэгдэлд нь судлах ёстой, жишээ нь Н2О хүчилтөрөгч, устөрөгчийн нэгдлийг шинжилдэг. Энэ тохиолдолд хоёр “өдөөгчийн” харилцаа хамаарал бүхий үйлдлийн нийгмийн үр нөлөөг тогтоох боломжийг олгодог. Өөрөөр хэлбэл, А өдөөгчийн үүргийг АА1, АА2, АА3, АА4 зэргийн нэгдэлд судлах ёстой. Дараагийн шатанд өдөөгчийн нийгмийн үүргийг гурвын нэгдэлд тухайлбал АА1А2, А А1А3, А А1А4 гэх мэтчилэн судлах ёстой бөгөөд улмаар дөрвийн нэгдэлд судалгааг хийнэ. Хэрэв социал механик нь хүний үйлдлийн тодорхойлогч хүчин зүйлсийг ангилан төрөлжүүлэх зорилтоо өчүүхэн ч болов амжилттай биелүүлсэн бол хүний зан үйлдэл хийгээд нийгмийн үйл явдлын үүргийг судлах судалгаа нийгмийн үзэгдлийн хязгааргүй нарийн зангилааг тайлах, зүй тогтлыг ойлгох өчүүхэн ч болов боломжийг олгох байсан. Товчхондоо одоо болтол биднээс нийгмийн үйл явцын нууцыг нуун дарагдуулж, ард түмэн болон хүн төрөлхтнийг хувь заяаныхаа эзэн бус харин ойлгомжгүй хийгээд үл танин мэдэгдэх нийгмийн үзэгдлийн өрөвдөлтэй тоглоом болгож буй Изидагийн нууцлаг нөмрөгийг бага ч гэсэн сөхөх ёстой.
Ийм судалгаагүйгээр энэхүү зорилтыг шийдвэрлэх боломжгүй. Энэ шинжилгээгүйгээр социологи нь урьдын адил нийгмийн үзэгдлийн хязгааргүй далайн дунд хүчин мөхөс эргэлдэх ба түүнийг ойлгох, удирдах, бидний өнгөрсөн түүхээ тунгаах, өнөөдрөө ухаарах болон ирээдүйгээ урьдчилан харах чадваргүйгээр нийгмийн амьдралын далайн давалгаанд цохигдон үр дүнгүй савчих болно. Энд социологийн өмнө хоёрдмол байдал үүслээ. Үүнд: социологи нь ийм аналитик болон механикийг бүтээснээр жинхэнэ шинжлэх ухаан болно эсвэл социологи


нь аналитик болон механикийг бүтээхгүйгээр урьдын адил “социологи хийгээд нийгмийн ухаанууд” нь шинжлэх ухааны үзэл баримтлал бус хоосон үг ярианы цуглуулга хэвээр үлдэнэ. Эсвэл нийгмийн үйл явдлын шалтгаан, үүрэг үр дагаврын хамаарлыг нээх шинжлэх ухааны теорем бус баахан үг яриа болж хувирна.
Энэ зорилт нь шийдвэрлэгдэх боломжтой бол маш хүнд гэж ярих хэрэггүй, гэхдээ хэд хэдэн үеийнхэн үүн дээр ажиллаж байж шийдвэрлэгдэнэ. Өөр гарц байхгүй учраас социологи нь хүссэн хүсээгүй энэ замаар л явах болно.
3. Нийгмийн генетик эсвэл генетикийн социологийн хувьд аваад үзвэл О.Контын социал динамиктай ерөнхий шинжээрээ дүйцдэг (биологид төрөл зүйлийн үүсэл хувьслын тухай үзэл баримтлал) ба хөгжлийн дахин давтагдашгүй цаг хугацаанд нийгмийн амьдралын бүхий л хүрээ болон институтуудад илэрдэг хөгжлийн шугам буюу түүхэн чиг хандлагыг томъёолохыг зорилгоо болгодог. Түүнчлэн энэхүү зорилтоос гадна эл чиг хандлагаас ухрах эсвэл гажих аливаа үзэгдлийг тайлбарлах ёстой хэдий ч ийм ухралт гажуудал нь нийгмийн харилцан үйлдлийн аль ч хүрээ, аль ч цаг үед байсаар ирсэн. Өөрөөр хэлбэл, нийгмийн генетик нийгмийн амьдралын хөгжлийн тогтвортой үндсэн чиг хандлагыг орон зайн хувьд бус цаг хугацаанд судалдаг.
Түгээмэл томъёоллоос үүдэн түүнийг нийгмийн хувьслын онол гэж нэрлэж болох ба хөгжил дэвшлийг үнэлэх онолоос өөр юм.
Үүнээс харахад генетикийн социологи нь түүх биш юм. Тэр нь нийгмийн амьдралын түүх хийгээд аливаа институтын түүхийг дэлгэрэнгүй тоочдоггүй. Энэ нь түүх болон түүхийн салбар ухаануудын зорилт юм. Социологи нь энд хөгжлийн хамгийн ерөнхий чиг хандлагыг цаг хугацаанд нь томъёолж тайлбарладаг. Тоочин бичиглэх түүх нь салбар шинжлэх ухааны ажил юм.
Эдгээр зорилтуудаас харахад генетикийн социологи нь нийгмийн механикийн онолын үнэн зөвийг шалгах тулгуур үндэс болдог. Хэрэв энэ теорем үнэн бол нийгмийн өдөөгчийн хослолууд нь тодорхой түүхэн цаг үед тодорхой нийгмийн нөхцөлд таарсан хүмүүсийн харилцааны дүр зургийг гаргаж өгдөг. Хэрэв механикийн шинжилгээний теорем үнэн бол түүний тоцоолсон үр дүн болж өнгөрсөн түүхэн үйл явцтай давхцах ёстой. Хэрэв энэхүү давхцал байхгүй бол механикийн теорем үнэн биш эсвэл тодорхой биш гэсэн үг юм.
Онолын социологийн үндсэн гурван салбар ийм байна.

Практик социологи
II. Практик социологи эсвэл нийгмийн бодлогын зорилт түүний нэрнээс ойлгомжтой. Энэ нь О.Контын онч мэргэн үгийн биелэл байх ёстой. (Урьдчилан харахын тулд мэдэх, чадахын тулд урьдчилан харах). Энэ нь салбар шинжлэх ухаан байх ёстой бөгөөд онолын социологийн хууль зарчим дээр тулгуурлан хүн төрөлхтөнд нийгмийн хүчийг удирдах боломжийг олгох хэрэгтэй. Дэвшүүлсэн зорилтынхоо хүрээнд физик, хими биологи зэрэг холбогдох онолын шинжлэх ухаан дээр үндэслэсэн хими, технологи, газар тариалан, анагаах ухаан, эрүүл ахуй гэх мэт салбар ухаанууд нь хий уур, цахилгаан, ус салхи, дулааны хүч зэрэг органик бус хүчийг мөн бага хэмжээнд органик ертөнцийн хүчийг хүн төрөлхтөнд ашиглах боломжийг олгож байна.
Нийгмийн ухаануудын сул хөгжилтэй холбогдуулан хүн төрөлхтөн нийгмийн гамшигтай тэмцэхэд хүчин мөхөс байгаа бөгөөд бүхий л хүчээс дээгүүр байх ёстой нийгэм- сэтгэл зүйн хүчийг ашиглаж чадахгүй байгаа юм. Бид тэнэгийг ухаантай, гэмт хэрэгтнийг шударга, зориггүйг зоригтой болгож чадахгүй юм. Ихэнхдээ “сайн”, “муу” зүйл хаана байгааг мэдэхгүй, мэдсэн ч “дур хүсэлтэйгээ” тэмцэх чадваргүй байна. Хэрэв биологийн анагаах ухаан төгс боловсронгуй болох өдий байгаа бол нийгэм-сэтгэл зүйн эмчилгээ бараг байхгүй үүсэл хөврөлийн үедээ байна. Нийгмийн гамшигтай тэмцэх бидний тэмцэл хүн төрөлхтний тэнэглэлийн түүхийн илэрхий дүр зургийг харуулж байна. Цаазын тавцан, шоронгоор гэмт хэрэгтнүүдийг, эрүүл хүнийг солиотой болгож чадах сэтгэл мэдрэлийн эмнэлгээр сэтгэл мэдрэлийн өвчтнүүдийг эмчилж байна. Мөн олон нийтийн үймээнийг буу шийдэм, бүслэлтээр

бүдүүлэг харанхуй байдлыг анги танхимд олон жил суулгах, өлсгөлөнгийн хэрэгцээг үхлээр, завхайрлыг янхны газраар эмчлэхийг оролдож байна.
Үүнээс илүү бидний бүдүүлэг харанхуй байдлыг илэрхийлэх тод нотолгоог сэдэх боломжгүй. Үзэгдлийн харилцан хамаарлын зүй тогтол, шалтгаант харилцаа холбоог сайн мэдсэнээр асуудал арай өөрчлөгдөх юм. Энэ үед нийгмийн зохистой бодлого бий болох хөрс бүрэлдэнэ. Агуулгагүй, ихэмсэг, ихэнхдээ наалинхай үг хэллэгээс бүрдсэн, юу ч өөрчилж эмчилж чадахгүй “ёс суртахууны тогтолцооны” оронд нийгмийн бодлого нь нийгмийн амьдралын бүхий л хүрээнд (эдийн засгийн, улс төрийн, хууль эрх зүйн, шашны, шинжлэх ухааны, сурган хүмүүжүүлэх г.м) ухаалаг өөрчлөлт хийх, нийгэм-сэтгэл зүйн хүчийг зохистой ашиглахад анагаах ухааны нэгэн салбарын адил нийгэм-сэтгэл зүйн өвчинтэй тэмцэх тодорхой аргыг зааж өгдөг жорын тогтолцоотой байх ёстой. Товчхондоо, хувь хүний болон нийгмийн ёс зүйн тогтолцоо байх ёстой.
Социологийн үндсэн салбарууд хийгээд түүний зорилтуудыг ерөнхийд нь авч үзлээ. Эдгээр зорилтууд нь хязгааргүй, түүнийг биелүүлэх замд тулгарч буй бэрхшээлүүд нь дуусашгүй гэж хэлэх хэрэг байна уу.
Тодорхойгүй ерөнхий “үг ярианы” шинжлэх ухааны оронд бидний өмнө агуу шинжлэх ухааны дүр зураг харагдаж байна. Социологийг сонирхогчийн болон нийгмийн амьдралын нууцыг өөрчлөгдөшгүй ямар нэгэн хүчин зүйлийн шидэт түлхүүрээр “Сезам, онгойгоорой” гээд онгойлгохын оронд бидний өмнө суу чадвар, хязгааргүй хүчин чадал, тэвчээр, хүсэл зоригийг шаардсан судалгааны бартаат зам харагдаж байна.
Өөр зам байхгүй. “Хөнгөн” зам нь шинэ үг хэллэгнээс өөр юу ч өгөхгүй. Эдгээр зорилтуудыг биелүүлэх нь хэд хэдэн үеүд, олон зуун мянган ажилтнуудын шинжлэх ухааны сан хөмрөгт тоосго тоосгоор нь өрөх мэтээр хувь нэмрээ оруулахаас хамаарна. Төсөөлөгдөж байгаа зорилтууд нь хязгааргүй агуу хэдий ч хүн төрөлхтний хамтын сэтгэлгээнд хил хязгаар, саад бэрхшээл байхгүй. Ийм хил хязгаар байгаа гэдэг нь нотлогдоогүй байна.
Ирээдүйд социологийн шинжлэх ухааны агуу барилга сүндэрлэнэ гэдэгт итгэж байна.
Энэхүү бүлэгт түүний бүдэг тоймыг гаргахыг оролдсон.

